
CYFLWYNIAD I TGAU
DYLUNIO A THECHNOLEG



Mae’r llyfr hwn wedi cael ei ysgrifennu i’ch helpu chi i feistroli’r sgiliau, y wybodaeth a’r ddealltwriaeth sydd eu hangen i astudio TGAU Dylunio a Thechnoleg CBAC. Drwy gydol y cwrs byddwch chi’n datblygu eich gallu i adnabod a datrys problemau go iawn drwy gymhwyso gwybodaeth eang am ddefnyddiau, cydrannau, technolegau a sgiliau ymarferol i ddylunio a gwneud prototeipiau dychmygus o safon uchel. Byddwch chi’n dysgu am y dylanwadau ehangach ar ddylunio a thechnoleg, gan gynnwys ffactorau hanesyddol, cymdeithasol/diwylliannol, amgylcheddol ac economaidd, a byddwch chi’n dysgu sut i gyfleu eich syniadau dylunio yn effeithiol a sut i’w beirniadu a’u mireinio nhw i sicrhau bod eich datrysiadau dylunio’n diwallu anghenion, chwenychiadau a gwerthoedd defnyddwyr.


Mae’r llyfr wedi’i strwythuro i adlewyrchu cynnwys y pwnc ym manyleb TGAU Dylunio a Thechnoleg CBAC. Mae wedi’i rannu’n dair adran:


1. Gwybodaeth a dealltwriaeth


Mae’r adran hon yn cynnwys pedair pennod (Penodau 1–4). Mae angen i chi astudio holl gynnwys Pennod 1, sydd wedi’i llunio i ddatblygu eich gwybodaeth a dealltwriaeth graidd am sut mae Dylunio a Thechnoleg yn effeithio ar fywydau pobl. Mae’r bennod hon yn archwilio technolegau newydd, materion amgylcheddol ac effeithiau ar gymdeithas; bydd gwybodaeth a dealltwriaeth am y materion hyn yn eich helpu chi i wneud dewisiadau effeithiol wrth ddewis defnyddiau, cydrannau a systemau.


Dim ond un bennod o Benodau 2–4 y bydd angen i chi ei hastudio. Bwriad y penodau hyn yw sicrhau bod gennych chi wybodaeth a dealltwriaeth fanwl am o leiaf un maes Dylunio a Thechnoleg – dylunio peirianyddol, ffasiwn a thecstilau, neu ddylunio cynnyrch.


2. Sgiliau


Mae’r adran hon yn cynnwys pedair pennod (Penodau 5–8), sy’n eich helpu chi i gymhwyso eich dealltwriaeth a’ch sgiliau wrth ddylunio a gwneud prototeipiau fel rhan o’ch asesiad di-arholiad. Bydd eich dealltwriaeth o’r egwyddorion hyn hefyd yn cael ei hasesu yn yr arholiad ysgrifenedig Dylunio a Thechnoleg yn yr 21ain Ganrif. Mae Pennod 5 yn ymwneud â sgiliau craidd mae’n rhaid i chi eu deall a gallu eu cymhwyso. Yna, bydd angen i chi astudio un bennod o Benodau 6–8, gan ddibynnu ar y maes Dylunio a Thechnoleg rydych chi wedi dewis ei astudio.


3. Paratoi am yr asesiad


Mae adran olaf y llyfr yn bwrw golwg agosach ar ddwy uned asesu eich cwrs TGAU. Mae’r penodau yn yr adran hon yn cynnwys cyngor defnyddiol am adolygu a pharatoi am yr arholiad ysgrifenedig, ac am gwblhau’r gweithgaredd dylunio a gwneud yn yr asesiad di-arholiad.



Crynodeb o’r cynllun asesu


Mae’r tabl isod yn crynhoi sut cewch chi eich asesu ar gyfer TGAU Dylunio a Thechnoleg CBAC.






	Uned

	Math o asesiad

	Amser

	Marciau ar gael

	Canran o’r cymhwyster






	Uned 1: Dylunio a Thechnoleg yn yr 21ain Ganrif

	Arholiad ysgrifenedig

	2 awr

	100 marc

	50%






	Uned 2: Tasg dylunio a gwneud

	Asesiad di-arholiad

	Tua 35 awr

	100 marc

	50%







Nodweddion yn y llyfr hwn


Drwy gydol pob pennod, fe welwch chi amrywiaeth o bethau i’ch helpu i ddysgu.

Amcanion dysgu


Amcanion dysgu clir ar gyfer pob pennod i esbonio beth mae angen i chi ei wybod a’i ddeall.

Gweithgaredd


Rydyn ni wedi cynnwys gweithgareddau byr i’ch helpu chi i ddeall beth rydych chi wedi ei ddarllen. Efallai y bydd eich athro/athrawes yn gofyn i chi gwblhau’r rhain.

Geiriau allweddol


Bydd y termau pwysig i gyd wedi’u diffinio yn ymyl y dudalen.

PWYNTIAU ALLWEDDOL


Bydd crynodebau o bwyntiau allweddol yn ymddangos ar ddiwedd pob pennod i’ch helpu chi i gofio’r agweddau pwysicaf ar destun, ac i’ch helpu chi i adolygu.

Angen gwybod


Mae’r cwestiynau byr hyn yn profi eich gwybodaeth a’ch dealltwriaeth o’r pynciau dan sylw.

Cwestiynau ymarfer


Mae’r cwestiynau hyn yn ymddangos ar ddiwedd pob pennod ac maen nhw wedi eu llunio i’ch helpu chi i baratoi ar gyfer yr arholiad ysgrifenedig.

Adran 1



Gwybodaeth a dealltwriaeth


Mae’r adran hon yn cynnwys y penodau canlynol:


Pennod 1 Gwybodaeth a dealltwriaeth graidd


Pennod 2 Gwybodaeth a dealltwriaeth fanwl: Dylunio peirianyddol


Pennod 3 Gwybodaeth a dealltwriaeth fanwl: Ffasiwn a thecstilau


Pennod 4 Gwybodaeth a dealltwriaeth fanwl: Dylunio cynnyrch





Pennod 1
Gwybodaeth a dealltwriaeth graidd

Amcanion dysgu


Erbyn diwedd y bennod hon, dylech chi fod wedi datblygu gwybodaeth a dealltwriaeth am y canlynol:





•  sut mae technolegau newydd a’r rhai sy’n dod i’r amlwg yn effeithio ar ddiwydiant a menter



•  sut mae cynhyrchion newydd yn gallu effeithio ar yr amgylchedd, a sut gallwn ni ddylunio a gweithgynhyrchu cynhyrchion mewn modd cynaliadwy



•  sut mae cynhyrchu byd-eang yn effeithio ar ddiwylliannau a phobl



•  sut mae deddfwriaeth yn effeithio ar gynhyrchion



•  hawliau defnyddwyr a diogelu defnyddwyr wrth iddyn nhw brynu a defnyddio cynhyrchion



•  ffactorau moesol a moesegol sy’n gysylltiedig â gweithgynhyrchu, gwerthu a defnyddio cynhyrchion



•  manteision ac anfanteision defnyddio dylunio drwy gymorth cyfrifiadur (CAD) a gweithgynhyrchu drwy gymorth cyfrifiadur (CAM)



•  sut gellir defnyddio cyfarpar CAM mewn amrywiaeth o gymwysiadau



•  sut mae gwerthusiad beirniadol o dechnolegau newydd a’r rhai sy’n dod i’r amlwg yn llywio penderfyniadau dylunio



•  sut mae egni yn cael ei gynhyrchu a’i storio, fel y gallwn ni ddewis a defnyddio ffynonellau priodol i wneud cynhyrchion a phweru systemau



•  ôl troed ecolegol a chymdeithasol defnyddiau a chydrannau



•  gwaith dylunwyr proffesiynol a chwmnïau.

(a) Effaith technolegau newydd a’r rhai sy’n dod i’r amlwg


Mae technolegau newydd sy’n newid y ffordd rydyn ni’n byw ein bywydau yn cael eu datblygu’n gyson. Maen nhw’n gallu dylanwadu ar ein diwydiannau, y swyddi rydyn ni’n eu gwneud, ein ffordd o fyw a’r amgylchedd o’n cwmpas ni. Er bod llawer o ddatblygiadau technoleg yn creu manteision, maen nhw hefyd yn gallu cael effaith negyddol arnon ni a’n hamgylchedd.


Fel dylunwyr, mae’n bwysig bod yn ymwybodol o dechnolegau newydd a rhai sy’n dod i’r amlwg a hefyd o’r effeithiau cadarnhaol a negyddol maen nhw’n gallu eu cael ar gymdeithas a’r amgylchedd. Gall y ddealltwriaeth hon ein helpu ni i wneud penderfyniadau effeithiol am ba ddefnyddiau, cydrannau a systemau y byddwn ni’n eu defnyddio wrth ddylunio a gwneud cynhyrchion newydd.


Effaith technolegau newydd a’r rhai sy’n dod i’r amlwg ar ddiwydiant a menter


Drwy gydol hanes, mae datblygiadau mewn technoleg wedi effeithio ar ein gweithgareddau diwydiannau a busnesau. Meddyliwch am y Chwyldro Diwydiannol ar ddiwedd yr 1700au a dechrau’r 1800au: roedd defnyddio ager i ddarparu pŵer yn caniatáu llawer iawn o arloesi o ran peiriannau ac offer gweithgynhyrchu, gan olygu bod peiriannau’n gallu cynhyrchu cynhyrchion yn gyflymach ac yn fwy economaidd na phobl. Arweiniodd hyn at ddyfodiad ffatrïoedd fel mannau i gynhyrchu cynhyrchion oedd yn draddodiadol wedi cael eu cynhyrchu mewn gweithdai bach neu yn y cartref.


Arweiniodd y gallu i gynhyrchu trydan at ddatblygiadau pellach yn y broses weithgynhyrchu, fel bod modd defnyddio peiriannau mwy mewn ffatrïoedd i fasgynhyrchu cynhyrchion ar linellau cydosod.


Mae datblygiadau mewn technoleg gyfrifiadurol ac electroneg yn golygu bod ffatrïoedd modern yn defnyddio mwy a mwy o gynhyrchu awtomataidd. Mae’n bosibl cynhyrchu miloedd o gynhyrchion unfath o ansawdd cyson uchel yn gyflym iawn ac yn rhad iawn. Mae llawer o ddiwydiannau’n defnyddio robotau i wneud rhai o’r tasgau ailadroddus ac undonog roedd pobl yn arfer eu gwneud.

GEIRIAU ALLWEDDOL


Masgynhyrchu Gwneud llawer o gynhyrchion drwy ddefnydd helaeth o beiriannau, cymhorthion gweithgynhyrchu a pheiriannau CAM.


Llinell gydosod Llinell o weithwyr a chyfarpar mewn ffatri. Mae cynnyrch yn cael ei gydosod yn raddol wrth iddo symud drwy bob cam yn y llinell nes ei fod wedi’i gydosod yn gyflawn.


Cynhyrchu awtomataidd Defnyddio cyfarpar neu beiriannau wedi’u rheoli’n awtomatig (gan gyfrifiadur) i weithgynhyrchu cynhyrchion.

Ffigur 1.1 Mae’r diwydiant ceir yn aml yn defnyddio breichiau robot i wneud tasgau ar linellau cydosod





Mae’n debygol y bydd y ffordd rydyn ni’n gweithgynhyrchu cynhyrchion yn newid eto yn y dyfodol wrth i dechnolegau newydd ddod i’r amlwg. Er enghraifft, mae’r Rhyngrwyd Pethau (IoT: Internet of Things) yn dechnoleg newydd sy’n caniatáu i wrthrychau pob dydd gysylltu drwy’r rhyngrwyd ac anfon a derbyn data. Mae hyn yn debygol o gael effaith enfawr ar weithgynhyrchu cynhyrchion, gan ei fod yn ein galluogi i gasglu a defnyddio data am bob cam yn y broses gynhyrchu – o gyflenwi adnoddau a’r galw amdanynt, i ddefnyddio egni a’r galw am gynhyrchion.

GEIRIAU ALLWEDDOL


Rhyngrwyd Pethau (IoT) Pan mae gwrthrychau pob dydd yn cynnwys dyfais sy’n caniatáu iddyn nhw gael eu cysylltu â’r rhyngrwyd ac anfon a derbyn data.

Gweithgaredd


Crëwch fap cysyniadau neu rhestrwch enghreifftiau o sut mae technoleg wedi newid y ffordd rydyn ni’n gweithio (meddyliwch am sut rydyn ni’n cyfathrebu yn y gweithle a sut rydyn ni’n cynhyrchu cynhyrchion yn amgylchedd yr ysgol). Cymharwch eich enghreifftiau chi ag enghreifftiau dau neu dri o fyfyrwyr eraill.

Tyniad y farchnad a gwthiad technoleg


Fel arfer, mae’r cyfle i ddatblygu cynnyrch newydd yn ymddangos oherwydd bod eisiau neu angen rhywbeth, neu oherwydd datblygiadau technoleg.


Mae tyniad y farchnad yn disgrifio datblygiad cynnyrch hollol newydd a gwahanol, neu uwchraddio neu adnewyddu cynnyrch sy’n bodoli, fel ymateb i alw gan y farchnad. Bydd dylunydd yn gwneud ymchwil marchnata i ganfod angen neu broblem mae angen ei datrys. Yna, bydd dylunwyr yn cynhyrchu cynhyrchion newydd neu wedi’u hadnewyddu yn seiliedig ar anghenion a dyheadau’r defnyddwyr. Mae’r ffôn symudol yn enghraifft o gynnyrch a gafodd ei ddatblygu oherwydd tyniad y farchnad – roedd pobl eisiau gallu cysylltu â’i gilydd pan oedden nhw o gwmpas y lle ac i ffwrdd o’r cartref neu’r swyddfa; i wneud hyn, roedd angen ffôn roedden nhw’n gallu ei gario gyda nhw.


Gwthiad technoleg yw’r enw ar hyn sy’n digwydd pan fydd datblygiadau mewn defnyddiau, cydrannau neu ddulliau gweithgynhyrchu yn arwain at ddatblygu cynhyrchion newydd neu well. Mae tabledi a ffonau clyfar yn enghreifftiau da o gynhyrchion a gafodd eu creu oherwydd gwthiad technoleg – roedd datblygiadau mewn electroneg yn golygu bod modd rhoi cydrannau electronig bach, pwerus yn y dyfeisiau hyn i’w galluogi nhw i gyflawni amrywiaeth o swyddogaethau.

GEIRIAU ALLWEDDOL


Tyniad y farchnad Cynhyrchu cynnyrch newydd mewn ymateb i alw gan y farchnad.


Gwthiad technoleg Pan mae datblygiad mewn defnyddiau, cydrannau neu ddulliau gweithgynhyrchu yn arwain at ddatblygu cynnyrch newydd neu well.

Ffigur 1.2 Gwthiad technoleg: datblygiadau ym maes electroneg sydd wedi galluogi cynhyrchu ffonau clyfar a thabledi





Mae datblygu defnyddiau newydd hefyd yn enghraifft o wthiad technoleg sy’n gallu arwain at gynhyrchion newydd. Mae datblygiad diweddar graffin yn debygol o arwain at ddatblygiad llawer iawn o gynhyrchion newydd sy’n defnyddio ei gryfder, ei ysgafnder, ei hyblygrwydd a’i dryloywder, a gallu’r defnydd newydd hwn i ddargludo gwres a thrydan. Mae’n debygol y bydd yn bosibl cymhwyso graffin mewn amrywiaeth o ddiwydiannau, gan gynnwys cludiant, meddygaeth, electroneg ac egni.


Dewis defnyddwyr


Dewisiadau defnyddwyr sy’n arwain datblygiad cynhyrchion newydd – nod dylunwyr a gwneuthurwyr yw sicrhau bod ar bobl angen neu eisiau’r cynhyrchion maen nhw’n eu dylunio a’u gwneud, er mwyn i’r cynhyrchion fod yn llwyddiannus. Mae technolegau newydd yn gallu dylanwadu ar y cynhyrchion mae defnyddiwr eisiau eu prynu, oherwydd yn aml bydd pobl eisiau bod yn berchen ar y technolegau a’r cynhyrchion diweddaraf. Meddyliwch am gwmni ffonau symudol yn rhyddhau model newydd – bydd llawer o bobl eisiau’r model newydd, gyda’i dechnoleg a’i ddyluniad diweddaraf, i gymryd lle’r ffôn sydd ganddynt.


Dadansoddiad cylchred oes cynnyrch


Mae cylchred oes cynnyrch yn gysyniad pwysig ym maes marchnata. Mae’n disgrifio’r pedwar cyfnod yn oes cynnyrch, o’i gyflwyno i’r farchnad am y tro cyntaf hyd nes iddo gael ei ddisodli neu ei dynnu’n ôl am nad yw’n gwerthu’n ddigon da. Pedwar prif gyfnod y gylchred yw cyflwyniad, twf, aeddfedrwydd a dirywiad (gweler Ffigur 1.3).

Ffigur 1.3 Cylchred oes cynnyrch

GAIR ALLWEDDOL


Cylchred oes: Y cyfnodau mae cynnyrch yn mynd drwyddyn nhw o’r syniad cychwynnol hyd at ei waredu.

•  Cyflwyniad: Dyma pryd mae cynhyrchion newydd yn cael eu lansio ac yn cael llawer o gyhoeddusrwydd fel bod defnyddwyr yn gwybod eu bod nhw ar gael. Gallai fod yn gynnyrch newydd neu’n fersiwn newydd o gynnyrch sy’n bodoli eisoes, er enghraifft model newydd o ffôn clyfar â mwy o gof neu fatri sy’n para’n hirach.



•  Twf: Cyn gynted â bod y cynnyrch ar gael, bydd gwerthiannau’n cynyddu wrth i fwy o bobl glywed am y cynnyrch a’i brynu i gymryd lle cynhyrchion blaenorol neu fodelau hŷn.



•  Aeddfedrwydd: Mae gwerthiant y cynnyrch yn cyrraedd ei anterth. Bydd cwmnïau eisiau i’r cyfnod hwn bara mor hir â phosibl er mwyn gwerthu cymaint â phosibl.



•  Dirywiad: Yn y cyfnod hwn, bydd y rhan fwyaf o ddefnyddwyr sydd â diddordeb eisoes wedi prynu’r cynnyrch neu bydd model mwy newydd ar gael, ac felly bydd y gwerthiant yn dechrau gostwng.





Bydd cylchred oes cynnyrch yn dibynnu ar y cynnyrch sy’n cael ei werthu. Bydd gan gynnyrch sy’n boblogaidd am amser byr gylchred oes fyr gyda chyfnod twf serth a dirywiad yr un mor serth. Efallai y bydd rhai cynhyrchion yn dirywio ac yna’n dechrau tyfu eto, er enghraifft dilledyn sy’n mynd i mewn ac allan o ffasiwn.

Gweithgaredd


Edrychwch ar y gwahanol fathau hyn o gylchred oes cynnyrch ac enwch gynnyrch y gallai pob cromlin fod yn berthnasol iddo.

Cynhyrchu byd-eang a’i effeithiau ar ddiwylliant a phobl


Mae technoleg hefyd yn gallu effeithio ar ein ffordd o fyw, ein gwerthoedd a’n credoau. Wrth ddylunio a gweithgynhyrchu cynhyrchion, rhaid ystyried sut byddan nhw’n effeithio ar y gymdeithas, a’u goblygiadau moesol a moesegol. Mae angen i ddylunwyr sicrhau hefyd eu bod yn cadw at y gyfraith sydd ar waith i ddiogelu defnyddwyr rhag y canlyniadau negyddol sy’n gallu bod yn gysylltiedig â phrynu a defnyddio cynhyrchion.

Gweithgaredd


Gwnewch beth ymchwil i dechnoleg newydd sy’n debygol o leihau effaith cynhyrchion ar yr amgylchedd. Ysgrifennwch grynodeb byr o beth yw’r dechnoleg, ei manteision a’i hanfanteision.

Rydyn ni’n byw mewn cymdeithas fwy a mwy byd-eang – mae datblygiadau mewn cludiant yn golygu bod cynhyrchion nawr yn cael eu cludo i bob rhan o’r byd. Mae cydrannau a darnau ar gyfer rhai cynhyrchion yn gallu cael eu cynhyrchu mewn nifer o wahanol wledydd a’u cludo o wlad i wlad lawer gwaith yn ystod y broses weithgynhyrchu, cyn i’r cynnyrch gael ei gydosod yn llawn a’i werthu’n rhyngwladol. Yn yr un modd, mae datblygiadau technoleg gyfathrebu a’r rhyngrwyd yn golygu ein bod ni’n gallu gweithio gyda phobl bron yn unrhyw le yn y byd, gwerthu iddyn nhw a phrynu ganddyn nhw.


Mae llawer o fanteision i’r economi byd-eang. Fel defnyddwyr, mae gennyn ni fwy o ddewis nag erioed o’r blaen; gallwn ni brynu cynhyrchion o bedwar ban byd. Mae’r dewis hwn yn golygu bod mwy o gystadleuaeth rhwng cwmnïau i farchnata a gwerthu eu cynhyrchion i ni, sy’n cadw prisiau’n isel ac yn ein helpu ni i gael y fargen orau.


Mae mwy o gynhyrchu awtomataidd mewn ffatrïoedd, a robotau’n cymryd lle gweithredwyr dynol i wneud tasgau ailadroddus ac undonog mewn rhai diwydiannau, wedi cynyddu cyflymder cynhyrchu, sy’n helpu i ostwng costau gweithgynhyrchu.


Mae technoleg symudol a’r rhyngrwyd yn golygu y gallwn ni nawr gyfathrebu â phobl ledled y byd unrhyw bryd ac yn unrhyw le drwy ddefnyddio e-bost a’r cyfryngau cymdeithasol. Mae’r datblygiadau hyn yn ein gwneud ni’n fwy cysylltiedig, yn caniatáu i ni wneud mwy o ryngweithio cymdeithasol â’n ffrindiau a’n teuluoedd, ac yn gallu cynyddu ein hymwybyddiaeth o ddiwylliannau a chymdeithasau eraill.


Er bod technolegau newydd a chynhyrchu byd-eang yn gallu creu llawer o fanteision mae yna anfanteision hefyd. Er bod prisiau is yn gallu bod o fantais i ni’n ariannol, mae mewnforio cynhyrchion rhatach o wledydd eraill yn lle prynu cynhyrchion sy’n cael eu gwneud yn lleol yn gallu effeithio ar fywoliaeth pobl yn ein cymdeithas ni, ac arwain at golli swyddi. Efallai ei bod hi’n bosibl gweithgynhyrchu’r cynhyrchion hynny’n rhatach mewn gwlad arall, ond gallai hyn fod oherwydd bod gweithwyr yn y wlad honno’n cael cyflogau isel ac yn gweithio mewn amodau gwael; mae hyn yn gallu bod yn ddrwg i’w bywydau a’u hiechyd ac felly mae angen i ni gwestiynu goblygiadau moesegol a moesol y dewisiadau hyn.


Efallai na fydd gan rai cynhyrchion sy’n dod o wledydd eraill yr un ansawdd neu safonau adeiladu ag sydd yn y wlad hon, felly efallai na fydd y cynnyrch cystal. Yn yr un modd, mae cynhyrchion ffug neu wedi’u copïo hefyd yn digwydd o ganlyniad i fewnforio nwyddau o wledydd lle nad yw’r safonau gweithgynhyrchu, masnachu neu drwyddedu yr un fath.


Efallai fod cynyddu cynhyrchu awtomataidd yn arbed amser i ni, yn lleihau gwaith llaw ac yn golygu nad oes rhaid i ni wneud tasgau diraddiol mwyach, ond mae wedi achosi colledion swyddi mewn rhai diwydiannau gan fod angen llai o bobl i wneud y gwaith hwn.


Er bod technoleg symudol yn ein galluogi ni i ryngweithio’n amlach â phobl eraill, mae’n gallu arwain at lai o ryngweithio wyneb yn wyneb, sy’n gallu gwneud i ni deimlo’n unig. Dydy bod yn gysylltiedig yn gyson ddim yn beth cadarnhaol bob amser; mae llawer o bobl yn teimlo bod hyn wedi pylu’r ffiniau rhwng eu hamser gwaith a hamdden ac yn cael effaith negyddol ar eu cwsg a’u lles meddyliol. Mae rhwydweithiau cymdeithasol yn gallu gadael pobl yn agored i seiberfwlio, ac mae siopa a bancio ar-lein yn gallu creu cyfle i dwyll ar-lein.


Fel dylunwyr, mae angen i ni hefyd gwestiynu goblygiadau diwylliannol cynhyrchu byd-eang. Mae’n wych gallu gwerthu ein cynhyrchion mewn marchnad fyd-eang, ond mae angen i ni fod yn sensitif i syniadau, gwerthoedd, credoau a defodau diwylliannau gwahanol wrth ddylunio cynhyrchion. Gall rhywbeth fod yn dderbyniol mewn un diwylliant neu gymdeithas ond cael ei gamddeall neu ei weld yn anweddus mewn diwylliant arall. Mae lliwiau, patrymau a symbolau, er enghraifft, yn gallu golygu gwahanol bethau i wahanol grwpiau o bobl ac mae angen i ni gofio hyn wrth wneud dewisiadau ar gyfer ein cynhyrchion, i wneud yn siŵr nad ydyn ni’n pechu. Mae cynhyrchu byd-eang yn gallu bygwth diwydiannau, sgiliau a thechnegau traddodiadol rhai diwylliannau; mae angen i ni ystyried yn ofalus sut gallai cynhyrchion newydd effeithio ar y traddodiadau hyn.

Ffigur 1.4 Mae technoleg symudol a chyfryngau cymdeithasol yn golygu ein bod ni’n fwy cysylltiedig nag erioed o’r blaen, ond mae hyn yn gallu gwneud i bobl deimlo’n unig

Gweithgaredd


Mewn parau, gwnewch restr o bump o fanteision a phump o anfanteision i ddiwylliant a phobl sy’n codi o gynhyrchu cynhyrchion yn fyd-eang.

PWYNTIAU ALLWEDDOL





•  Fel arfer, mae cynhyrchion newydd yn cael eu datblygu oherwydd bod eisiau neu angen rhywbeth (tyniad y farchnad), neu oherwydd datblygiadau mewn technoleg (gwthiad technoleg).



•  Mae datblygiadau technolegol wedi newid ein diwydiant a’n mentrau: mae cynhyrchu awtomataidd a roboteg yn golygu y gallwn ni nawr gynhyrchu cynhyrchion yn gyflym ac yn rhad gan ddefnyddio gweithlu llai.



•  Mae cynhyrchu cynhyrchion newydd yn defnyddio defnyddiau ac egni. Mae gan ddylunwyr gyfrifoldeb i ystyried sut bydd cynnyrch yn effeithio ar yr amgylchedd ym mhob cyfnod yn ei gylchred oes ac i gynhyrchu cynhyrchion â chynaliadwyedd mewn golwg.



•  Yn ein heconomi byd-eang, mae cynhyrchion yn cael eu gwerthu i bobl o gymdeithasau a diwylliannau gwahanol. Rhaid i ni ystyried goblygiadau cadarnhaol a negyddol hyn a meddwl am sut bydd y cynhyrchion rydyn ni’n eu dylunio’n effeithio ar bobl, eu cymunedau a’u diwylliannau.

Deddfwriaeth y mae cynhyrchion yn ddarostyngedig iddi


Yn ôl y gyfraith mae’n rhaid i bob cynnyrch sy’n cael ei werthu i ddefnyddwyr fod yn ddiogel. Gwneuthurwyr neu gynhyrchwyr sy’n bennaf cyfrifol am ddiogelwch cynhyrchion, ond mae gan ddosbarthwyr ac adwerthwyr rai cyfrifoldebau cyfreithiol hefyd. Gall methu â chydymffurfio â gofynion cyfreithiol ar gyfer cynhyrchion arwain at ddirwyon neu hyd yn oed at garchariad. Mae gan unrhyw un sydd wedi dioddef anaf personol o ganlyniad i gynnyrch anniogel yr hawl i erlyn y sawl sy’n gyfrifol. Cyfrifoldeb y cynhyrchydd yw rhybuddio defnyddwyr am unrhyw risgiau posibl sy’n gysylltiedig â defnyddio cynnyrch, a chynnal safonau diogelwch.


Sefydliad Safonau Prydeinig


Mae’r rhan fwyaf o gynhyrchion sydd ar y farchnad heddiw’n cydymffurfio ag ystod o safonau a manylebau diogelwch sy’n cael eu gosod gan y Sefydliad Safonau Prydeinig (BSI: British Standards Institute). Caiff cynhyrchion a gwasanaethau eu profi a’u harchwilio’n drwyadl i sicrhau eu bod nhw’n bodloni’r holl ganllawiau cyfredol a safonau diwydiant cydnabyddedig. Mae cynhyrchion sy’n bodloni’r holl safonau mae’r BSI yn eu gosod yn cael Nod Barcut (Kitemark™) sy’n cael ei gydnabod yn rhyngwladol. Er mwyn cynnal safonau a chadw’r marc ardystio, caiff cynhyrchion eu monitro mewn profion rheolaidd parhaus. Mae defnyddwyr yn gallu bod yn dawel eu meddyliau bod cynhyrchion gyda’r Nod Barcut o safon uchel, yn ddiogel eu defnyddio ac yn addas i’r pwrpas.

Ffigur 1.5 Nod Barcut y BSI






Cyfundrefn Safonau Rhyngwladol



Y Gyfundrefn Safonau Rhyngwladol (ISO: International Organization for Standardization) sy’n gyfrifol am ddatblygu a chyhoeddi safonau rhyngwladol y gellir eu defnyddio’n gyson i sicrhau bod defnyddiau, cynhyrchion, prosesau a gwasanaethau’n gweithio ac yn addas i’r pwrpas. Mae’r ISO yn canolbwyntio ar heriau cyffredin neu wedi’u rhannu ac ar bethau sy’n bwysig i ddefnyddwyr. Mae’r ISO yn datblygu safonau o ganlyniad i ganfod angen yn y farchnad. Mae grŵp o arbenigwyr a rhanddeiliaid rhyngwladol yn trafod beth ddylai’r safon fod ac ar ôl ffurfio consensws maen nhw’n cyhoeddi’r safon. Hyd yn hyn, mae’r ISO wedi cyhoeddi dros 22,000 o Safonau Rhyngwladol, ac mae gan bob un ei rhif arbennig ei hun.

Ffigur 1.6 Logo’r ISO





Hawliau defnyddwyr a diogelu defnyddwyr


Deddf Hawliau Defnyddwyr 2015


Pan fyddwch chi’n prynu cynhyrchion neu wasanaethau, bydd Deddf Hawliau Defnyddwyr 2015 yno i ddiogelu eich hawliau pan aiff pethau o chwith, er enghraifft os ydych chi’n prynu cynnyrch diffygiol neu os nad ydych chi’n cael gwasanaeth cystal â’r disgwyl. Mae’r gyfraith yn eich diogelu chi rhag nwyddau diffygiol, nwyddau ffug, gwasanaeth gwael, problemau gydag adeiladwyr (gan gynnwys masnachwyr twyllodrus) a chontractau. Mae’r gyfraith yn datgan bod rhaid i nwyddau fod o ansawdd boddhaol, fel y cawson nhw eu disgrifio neu eu gweld ar adeg eu prynu, ac yn addas i’r pwrpas. Mae’r Ddeddf hefyd yn rhoi sylw i gynhyrchion digidol a phrynu ar-lein.


Os yw rhywbeth rydych chi’n ei brynu’n methu â bodloni’r disgwyliadau ac yn methu â bodloni’r safonau canlynol, gallwch chi hawlio ad-daliad neu ofyn am iddo gael ei atgyweirio neu ei gyfnewid:





•  Dylai’r cynnyrch weithio yn ôl y disgwyl a dylech chi allu ei ddefnyddio fel y gwnaeth y gwerthwr esbonio i chi ar adeg ei brynu. Mae’r esboniad hwn yn cynnwys hysbysebion a sgyrsiau ar lafar ac mae’n berthnasol i gynhyrchion gwirioneddol ac i gynhyrchion digidol i’w llwytho i lawr. Er enghraifft, dylai seinydd cludadwy Bluetooth chwarae cerddoriaeth ar gyfarwyddyd neu dylai ffilm sydd wedi’i llwytho i lawr chwarae heb ymyriant. Dylai pob cynnyrch fod yn addas i’r pwrpas.



•  Dylai ansawdd y cynnyrch fod yn foddhaol. Ni ddylai fod wedi’i ddifrodi nac yn ddiffygiol mewn unrhyw ffordd pan ydych chi’n ei gael. Dydy’r gyfraith ddim yn eich diogelu chi os ydych chi wedi prynu nwyddau diffygiol gan wybod hynny, fel sydd weithiau’n digwydd ag eitemau sydd mewn sêl. Os ydych chi’n prynu nwyddau ar-lein, mae’n syniad da eu harchwilio nhw’n syth ar ôl eu derbyn.



•  Dylai’r cynnyrch fod fel y disgrifiad gafodd ei roi ar adeg ei brynu. Mae hyn yn arbennig o bwysig wrth brynu ar lein. Dylai dillad, er enghraifft, fod yr un lliw a maint â’r rhai y gwnaethoch chi eu harchebu, neu os yw pâr o esgidiau’n cael eu disgrifio fel rhai lledr, ni ddylai’r defnydd fod yn lledr ffug synthetig rhatach.





Mae’r gyfraith hefyd yn diogelu defnyddwyr sy’n derbyn gwasanaeth sy’n methu â bodloni disgwyliadau. Mae’r gyfraith yn mynnu bod y darparwr yn cynnig rhyw fath o iawndal hyd yn oed os nad yw hi’n ymarferol bosibl gwella’r gwasanaeth i fodloni’r hyn a brynodd y cwsmer yn wreiddiol, er enghraifft os yw’r arlwyo a’r gwasanaeth mewn bwyty ar gyfer parti yn wahanol i’r hyn a gafodd ei gytuno. Dylai’r gwerthwr gynnig ad-daliad rhannol o leiaf.

GEIRIAU ALLWEDDOL


Ffugiad Dynwarediad o rywbeth gwerthfawr, sy’n cael ei werthu gyda’r bwriad o dwyllo rhywun.


Iawndal Taliad, fel rheol mewn arian, sy’n cael ei roi i rywun o ganlyniad i golled.

Os yw cynnyrch yn datblygu nam neu os yw’n ddiffygiol mewn rhyw ffordd, mae gennych chi hyd at 30 diwrnod ar ôl derbyn y cynnyrch i gael ad-daliad llawn, neu cewch chi ofyn am iddo gael ei atgyweirio neu ei gyfnewid os dyna yw eich dewis. Ar ôl mwy na 30 diwrnod, dylai’r gwerthwr gynnig gwasanaeth atgyweirio os yw hynny’n bosibl ac yn rhesymol. Os yw’r gwaith atgyweirio’n aflwyddiannus, cewch chi ofyn am eich arian yn ôl neu am ostyngiad yn y pris. Mae’r un rheolau’n berthnasol i gynnwys digidol; yn ogystal â’r uchod, fodd bynnag, mae’n bosibl y bydd gennych chi hawl i iawndal ychwanegol os yw cynnwys digidol diffygiol sydd wedi’i lwytho i lawr wedi achosi difrod i ddyfais.


Mae’r Ddeddf Hawliau Defnyddwyr hefyd yn rhoi sylw i gontractau, fel contractau ffonau symudol. Dylai telerau ac amodau fod wedi’u harddangos yn glir. Yn rhy aml, mae taliadau ychwanegol neu delerau annheg wedi’u cuddio yn y print mân!


Deddf Disgrifiadau Masnach 1968


Mae’r Ddeddf Disgrifiadau Masnach yn dweud ei bod hi’n anghyfreithlon camarwain defnyddwyr drwy roi disgrifiad masnach ffug o nwyddau a gwasanaethau. Gallai disgrifiadau ffug ymwneud â’r defnyddiau sy’n cael eu defnyddio i wneud cynnyrch, maint y cynnyrch, pa mor addas i’r diben ydyw neu nodweddion perfformiad gan gynnwys gwybodaeth am brofi cynhyrchion. Er enghraifft, os yw siwmper yn cael ei gwerthu fel siwmper o wlân newydd pur 100 y cant, ni ddylai gynnwys ffibrau eraill fel acrylig, a dylai camera gwrth-ddŵr allu gwrthsefyll gwasgedd dŵr hyd at ddyfnder penodol.


Mae’n ddyletswydd ar awdurdodau Safonau Masnach lleol i orfodi’r Ddeddf hon, sy’n gallu arwain at gyhuddiadau troseddol am gynrychioliad ffug.

Gweithgaredd


Trafodwch y senarios canlynol:





1  Mae Thomas wedi llwytho gêm i lawr i’w gyfrifiadur. I ddechrau roedd popeth yn iawn ac roedd y gêm yn wych, ond nawr mae’n ymddangos bod firws ar ei gyfrifiadur. Dydy Thomas ddim yn gallu agor unrhyw ffeiliau ar ei gyfrifiadur, a dydy’r gêm ddim yn gweithio chwaith. Beth yw ei hawliau?



2  Mae Jasmine wedi trefnu parti pwll ar gyfer pen-blwydd ei nith 5 oed. Wrth gyrraedd y ganolfan hamdden gyda’r 20 o westeion sydd wedi cael gwahoddiad, maen nhw’n cael gwybod bod y pwll wedi’i gau i’w atgyweirio ac felly y byddan nhw’n trefnu gemau yn y neuadd yn lle hynny. Beth yw ei hawliau?



3  Mae sbectol haul dylunydd newydd Alex, sydd wedi’i phrynu ar lein, yn wych. Roedden nhw hyd yn oed yn dod gyda thystysgrif dilysrwydd. Maen nhw ychydig bach yn fwy tebyg i blastig na’r llun ar y wefan, ond maen nhw’n dal i edrych yn cŵl iawn. Ddeg diwrnod ar ôl eu derbyn nhw, mae un lens yn disgyn allan ac mae un o’r breichiau’n rhydd. Beth yw’r materion dan sylw yma?

Ffactorau moesol a moesegol sy’n perthyn i weithgynhyrchu cynhyrchion a gwerthu a defnyddio cynhyrchion


Mae marchnad rydd fyd-eang yn caniatáu masnachu digyfyngiad. Mae cystadleuaeth iach yn digwydd pan fydd pobl eisiau gwneud elw drwy dyfu eu busnes, a dylai hyn yn ei dro helpu gweithwyr i wella eu bywydau drwy gael incwm o gyflogaeth reolaidd. Fodd bynnag, does dim rhaid i gwmnïau gefnogi’r gweithwyr maen nhw’n eu cyflogi fel hyn. Mae busnesau’n gwneud penderfyniadau drwy’r amser, ond dydyn nhw ddim i gyd yn cael eu hystyried yn foesegol nac yn foesol dderbyniol. Mae rhai pobl yn elwa llawer mwy nag eraill. Mewn llawer o feysydd masnachu byd-eang, dydy pawb ddim yn cael eu trin yn gyfartal ac yn deg. Mae gweithwyr dillad mewn gwledydd llai datblygedig fel Cambodia a Bangladesh yn cael eu gorfodi i weithio oriau hir am dâl isel, yn aml mewn amodau peryglus. Mae plant mor ifanc â chwech oed wedi cael eu darganfod yn gweithio mewn ffatrïoedd er bod cyfreithiau lleol yn gwahardd llafur plant.


Mae rhai cwmnïau gweithgynhyrchu’n masnachu mewn modd mwy moesegol. Mae’r cwmnïau hyn yn canolbwyntio ar sut mae eu nwyddau a’u gwasanaethau o fudd uniongyrchol i ddefnyddwyr, ond maen nhw hefyd yn cefnogi achosion cymdeithasol gyfrifol ac amgylcheddol. Mae eu hysbysebu’n onest ac yn ddibynadwy. Mae masnachwyr moesegol yn rhannu dadansoddiad o gostau cynhyrchion – mae tryloywder yn bwysig iddyn nhw. Mae rhai cwmnïau gweithgynhyrchu eraill yn gwrthod datgelu eu costau; y prif reswm dros hyn yw y gallai datgelu maint elw cynnyrch penodol hefyd ddatgelu cyflogau ac amodau gwaith gwael rhai o’u gweithwyr. Mae hyn yn arbennig o wir am y diwydiant gwneud dillad, lle mae llawer o weithwyr yn wynebu ecsbloetiaeth. Mae mudiadau fel Masnach Deg, sy’n cael sylw yn Adran (d) y bennod hon, yn ceisio unioni’r cydbwysedd ym maes masnach.

GAIR ALLWEDDOL


Ecsbloetiaeth Trin rhywun yn annheg er mwyn elwa o’i waith.

PWYNTIAU ALLWEDDOL





•  Mae cynhyrchion sy’n bodloni’r holl safonau mae’r BSI yn eu gosod yn cael Nod Barcut sy’n cael ei gydnabod yn rhyngwladol.



•  Y Sefydliad Safoni Rhyngwladol (ISO) sy’n gyfrifol am ddatblygu a chyhoeddi safonau rhyngwladol.



•  Mae Deddf Hawliau Defnyddwyr 2015 yn diogelu defnyddwyr sy’n prynu cynhyrchion, gan gynnwys llwytho deunydd digidol i lawr a phrynu ar-lein. Dylai pob nwydd fod fel y cafodd ei hysbysebu neu ei ddisgrifio, yn addas i’r pwrpas ac o ansawdd boddhaol.



•  Dydy pob masnach ddim yn deg a chyfartal. Mae llawer o weithwyr mewn gwledydd llai datblygedig yn cael eu hecsbloetio gan eu cyflogwyr.

Cynaliadwyedd


Mae dylunwyr, gwneuthurwyr a defnyddwyr wedi dod yn fwy ymwybodol o’r ffaith bod technolegau newydd a datblygu a gwaredu cynhyrchion yn gallu cael effaith negyddol ar yr amgylchedd, ac mae llawer nawr yn chwilio am ffyrdd o leihau eu heffaith ar yr amgylchedd.


Mae cynaliadwyedd yn golygu bodloni anghenion heddiw heb beryglu anghenion cenedlaethau’r dyfodol. Wrth ddatblygu cynhyrchion newydd, mae gan ddylunwyr a gwneuthurwyr gyfrifoldeb i gadw golwg ar gynaliadwyedd. Dyma rai enghreifftiau o ffyrdd o wneud hyn:





•  Defnyddio defnyddiau wedi’u hailgylchu.



•  Defnyddio llai o ddefnyddiau.



•  Defnyddio llai o egni wrth weithgynhyrchu cynhyrchion, a chynhyrchu cynhyrchion sy’n defnyddio llai o egni.



•  Defnyddio ffynonellau egni adnewyddadwy.



•  Meddwl am sut i waredu neu ailgylchu cynhyrchion a’u cydrannau ar ddiwedd eu hoes ddefnyddiol.



•  Gwneud cynhyrchion sy’n hawdd eu hatgyweirio neu â chydrannau sy’n hawdd eu hamnewid er mwyn estyn eu cylchred oes.





Mae llawer o enghreifftiau o ffyrdd o ddefnyddio technolegau newydd a rhai sy’n dod i’r amlwg i’n helpu ni i ddefnyddio, cynhyrchu a gwaredu cynhyrchion mewn ffordd fwy cynaliadwy, ac i leihau effaith datblygu cynhyrchion newydd ar yr amgylchedd. Er enghraifft:





•  Technoleg hybrid a cheir trydan: Mae datblygu ceir hybrid, sy’n defnyddio petrol/diesel a modur trydanol, yn golygu defnyddio llai o danwydd ac mae’r ceir hyn yn allyrru llai o garbon deuocsid. Mae ceir cwbl drydanol yn rhoi manteision tebyg, ac wrth i dechnoleg ddatblygu maen nhw’n debygol o ddod yn fwy poblogaidd.

Ffigur 1.7 Mae technoleg hybrid yn helpu i leihau allyriadau CO2 sy’n gysylltiedig ag injans ceir petrol a diesel traddodiadol






•  Cynhyrchion mwy effeithlon: Wrth i ddylunwyr wella a mireinio cynhyrchion a’u cydrannau, gallan nhw ddod yn fwy effeithlon a pherfformio’n well gan ddefnyddio llai o egni. Er enghraifft, mae bylbiau golau LED yn fwy thermol effeithlon na bylbiau traddodiadol ac yn gallu cynhyrchu rhwng 50 a 100 lwmen i bob wat.



•  Datblygiadau egni adnewyddadwy: Caiff technoleg ei datblygu o hyd i’n helpu i ddefnyddio ffynonellau egni amgen yn well a dibynnu llai ar danwyddau ffosil. Mae technolegau pŵer gwynt, solar, llanw a thrydan dŵr yn dod yn fwy effeithlon, sy’n ein helpu i ddefnyddio cymaint â phosibl ar y ffynonellau egni adnewyddadwy hyn sy’n cael llai o effaith ar yr amgylchedd. Mae mwy o sôn am ffynonellau egni adnewyddadwy ac anadnewyddadwy yn Adran (c) yn y bennod hon.



•  Technoleg ailgylchu: Ar hyn o bryd, dim ond ychydig o’r polymerau rydyn ni’n eu defnyddio sy’n cael eu hailgylchu. Mae cynhyrchion fel cwpanau ewyn styro (Styrofoam ™) a bagiau plastig yn anodd eu hailgylchu, ac yn aml yn mynd i’r cefnforoedd yn y pen draw. Mae cwmnïau ailgylchu’n canolbwyntio ar ddatblygu technolegau sy’n gallu torri’r polymerau hyn i lawr yn fwy effeithiol a diogel, fel y gallwn ni ailgylchu ac ailddefnyddio mwy o’r polymerau rydyn ni’n eu defnyddio yn y dyfodol.

PWYNTIAU ALLWEDDOL





•  Gwybod y gwnawn ni achosi difrod i’r amgylchedd na allwn ei wella o barhau i fyw fel rydyn ni nawr. Mae newid syml fel prynu cynnyrch cynaliadwy yn ddechrau da.



•  Meddwl cyn taflu rhywbeth i ffwrdd, a oes ffordd arall o’i ddefnyddio? Mae ailddefnyddio cynhyrchion yn golygu defnyddio llai o dir ar gyfer tirlenwi.

Dylunio drwy gymorth cyfrifiadur


Mae dylunio drwy gymorth cyfrifiadur (CAD) wedi mynd yn un o’r offer mwyaf gwerthfawr sydd ar gael i ddylunwyr a gwneuthurwyr. Roedd pecynnau CAD yn arfer bod yn offer arbenigol a drud iawn, ond maen nhw’n mynd yn haws eu defnyddio ac yn fwy pwerus ac mae eu cost yn gostwng yn ddramatig. Mae llawer o becynnau ar gael am ddim, yn enwedig i fyfyrwyr, ac mae datblygiadau diweddar wedi cynhyrchu rhaglenni ar ffurf apiau sy’n cynnig canlyniadau rhagorol i bobl heb lawer o sgiliau CAD.

GAIR ALLWEDDOL


CAD Dylunio drwy gymorth cyfrifiadur.

Mae CAD wedi gwella ansawdd gwaith dylunio drwy’r holl broses ddylunio, o gynhyrchu a chyfathrebu syniadau cychwynnol, i gynhyrchu modelau 3D ac yna gwneud lluniadau gweithio.


Roedd creu lluniadau CAD â llaw yn cymryd llawer o amser ac roedd angen lefel sgiliau uchel iawn. Yn aml byddai gwallau neu addasiadau’n golygu bod angen ailddechrau’r lluniad. Roedd y lluniadau hyn yn cael eu creu gan ddrafftsmyn, ac roedd yn broffesiwn medrus iawn. Y dyddiau hyn mae CAD yn hygyrch i bawb, o bobl sy’n cynllunio cynllun sylfaenol eu cegin newydd, i beirianwyr sy’n datblygu lluniadau CAD i’w defnyddio i gynhyrchu prototeipiau gweithio.


Mae gwneuthurwyr hefyd yn gallu defnyddio modelau CAD i efelychu perfformiad cynhyrchion posibl mewn amgylchedd penodol. Gellir defnyddio model CAD 3D i efelychu perfformiad aerodynamig car, neu i ddangos sut gallai cynnyrch penodol berfformio o dan rym penodol. Mae hyn yn arbed arian, amser ac adnoddau.

Ffigur 1.8 Dylunydd CAD





Mae technoleg yn y cwmwl yn datblygu’n gyflym ac mae wedi gwneud gwaith ar y cyd yn llawer haws. Mae dylunwyr nawr yn gallu rhannu projectau yn y cwmwl, gan ganiatáu i ddylunwyr ddatblygu gwahanol gydrannau ar yr un pryd hyd yn oed os ydyn nhw’n gweithio ar ochr arall y blaned. Gan ei bod mor hawdd i ddylunwyr a gwneuthurwyr gyfathrebu, maen nhw’n gallu gweithio’n fwy effeithlon heb deithio cymaint i gyfarfod â’i gilydd.


Er bod meddalwedd CAD ar gael i bawb, os oes angen dyluniad neu gydran sy’n gymhleth bydd angen i’r dylunydd CAD fod yn fedrus ac yn wybodus iawn. Mae dylunio cynhyrchiol (generative design) yn ddatblygiad newydd sy’n defnyddio algorithmau mathemategol i ddylunio cydrannau yn seiliedig ar gyfres o baramedrau neu ofynion dylunio. Mae hyn yn aml yn cynhyrchu dyluniadau unigryw ac effeithlon iawn na fyddai’n bosibl eu creu gan ddefnyddio sgiliau CAD traddodiadol.


Manteision CAD:





•  Mae’r ansawdd cyflwyno’n tueddu i fod yn uwch na syniadau sydd wedi’u lluniadu â llaw.



•  Mae’n hawdd creu, addasu a golygu modelau CAD 2D a 3D.



•  Gellir defnyddio gweadau a lliwiau i wneud modelau ffotorealistig.



•  Gellir storio’r dyluniad yn ddiogel, ei rannu a gweithio arno ar y cyd.



•  Gellir dangos syniadau/cysyniadau/modelau i’r cleientiaid/defnyddwyr a gofyn am eu barn er mwyn datblygu cynhyrchion ymhellach.



•  Gellir allforio’r model 3D i beiriannau CAM, sy’n gallu cynhyrchu prototeip gweithio.



•  Mae CAD yn gallu cyflymu’r broses ddylunio a gwneud y cyfnod cychwynnol yn fyrrach er mwyn rhoi’r cynnyrch ar y farchnad yn gyflymach.





Anfanteision CAD:





•  Mae angen cyfrifiaduron pwerus i fodelu a rendro mewn 3D.



•  Mae angen hyfforddiant i ddefnyddio’r feddalwedd i’w photensial llawn.



•  Mae angen cryn arbenigedd i ddefnyddio CAD yn effeithlon.



•  Gall CAD fod yn arafach na phensil a phapur o ran cynhyrchu syniadau cychwynnol.



•  Mae meddalwedd yn cael ei diweddaru’n gyson sy’n gallu bod yn ddrud.



•  Gall caledwedd fel argraffydd 3D fod yn ddrud ac eithaf araf i gynhyrchu gwrthrychau mawr.





Gweithgynhyrchu drwy gymorth cyfrifiadur


Rydyn ni’n defnyddio peiriannau gweithgynhyrchu drwy gymorth cyfrifiadur (CAM) i gynhyrchu cynhyrchion a chydrannau yn uniongyrchol o luniadau CAD. Mae lluniad CAD yn cael ei drawsnewid yn god mae peiriant CAM yn gallu ei ddehongli. Mae’r rhan fwyaf o beiriannau CAM yn gweithredu ar egwyddor pen sy’n symud ar hyd echelinau x, y a z. Mae’r cod yn gyfres o orchmynion rhifiadol sy’n dweud wrth y peiriant i ble i symud a pha mor gyflym, er mwyn torri, argraffu neu beiriannu’r dyluniad CAD. O ganlyniad i’r cod hwn, mae pobl hefyd yn aml yn eu galw nhw’n beiriannau dan reolaeth rifiadol cyfrifiadur (CNC).

GEIRIAU ALLWEDDOL


CAM Gweithgynhyrchu drwy gymorth cyfrifiadur.


CNC Dan reolaeth rifiadol cyfrifiadur.


[image: ]





Mae peiriannau CAM i’w gweld yn aml mewn diwydiant lle mae angen cynhyrchu symiau mawr o gynhyrchion unfath o ansawdd cyson. Mae costau cychwynnol y peiriannau hyn yn gallu bod yn ddrud, ac mae angen llawer o hyfforddiant ar weithwyr i allu eu rhaglennu a’u gweithredu nhw’n effeithiol. Mae ganddyn nhw’r fantais o allu gweithio am gyfnodau hir heb seibiant, ac felly maen nhw’n llawer mwy effeithlon na’r gweithlu dynol sy’n cael ei ddisodli ganddyn nhw. Fodd bynnag, mae angen gwaith gwasanaethu a chynnal a chadw cyson arnyn nhw, sy’n gallu bod yn ddrud ac effeithio ar allbwn llinell gynhyrchu.


Mae peiriannau CAM hefyd i’w gweld yn aml mewn rhai ysgolion; mae torwyr finyl, torwyr laser ac yn fwy diweddar argraffyddion 3D i gyd yn beiriannau CAM defnyddiol sy’n gallu cael eu defnyddio i wella cywirdeb ac ansawdd gorffeniad gwaith project. Mae’r rhain fel arfer yn ffisegol lai na’r rhai masnachol ond maen nhw’n berffaith i dorri a siapio defnyddiau tenau fel finyl hunanadlynol, cerdyn, pren haenog ac acrylig.


Manteision CAM:





•  Ar y cyfan mae prosesau CAM yn gyflymach na gweithgynhyrchu traddodiadol.



•  Mae’r gweithgynhyrchu’n gallu bod yn fanwl gywir iawn.



•  Gellir cyflawni prosesau cyson ac ailadroddadwy.



•  Mae’n cynhyrchu llai o wastraff na phrosesau gweithgynhyrchu traddodiadol.



•  Mae’n caniatáu defnyddio systemau gweithgynhyrchu hyblyg mewn diwydiant.





Anfanteision CAM:





•  Mae peiriannau CAM yn gallu bod yn ddrud.



•  Mae angen cynnal a chadw a gwasanaethu rhai peiriannau CAM yn rheolaidd.



•  Gallan nhw ddisodli sgiliau a gweithluoedd traddodiadol.



•  Yn gyffredinol, mae costau’n atal defnyddio CAM i weithgynhyrchu ar raddfa fach.

Ffigur 1.9 Rhigolydd CNC yn peiriannu prototeip o ewyn modelu polywrethan

Gweithgaredd


Darganfyddwch fwy am sut mae dylunio CAD cynhyrchiol a datblygiadau ym maes argraffu 3D yn llywio prosesau dylunio a chynhyrchu byrddau sgrialu drwy ymchwilio i ‘Project TOST’.

PWYNTIAU ALLWEDDOL





•  Cynhyrchu adiol yw’r broses o adeiladu siâp ffisegol fesul haen.



•  Rendro yw’r broses o ychwanegu lliw neu weadau at luniad.



•  Mae CAD yn ddull effeithiol i luniadu, golygu a chyflwyno gwaith dylunio yn ddigidol.



•  CAM yw’r broses o ddefnyddio peiriannau i gynhyrchu cynhyrchion. Mae peiriannau CAM yn dilyn cyfarwyddiadau sy’n cael eu cynhyrchu o luniadau CAD.

Angen gwybod





1  Rhowch un enghraifft o gynnyrch sy’n cael ei greu oherwydd tyniad y farchnad ac un cynnyrch sy’n cael ei greu oherwydd gwthiad technoleg.



2  Esboniwch sut mae Masnach Deg yn cefnogi cynhyrchwyr a gweithwyr dan anfantais.



3  Trafodwch fanteision ac anfanteision cynhyrchu awtomataidd i ddiwydiant, pobl a chymdeithas.



4  Disgrifiwch ystyr ‘masnachu moesegol’.



5  Os yw cwmni’n cynhyrchu 1000 uned o eitem, pam byddai’n dewis defnyddio gweithgynhyrchu CNC lle bo’n bosibl?



6  Esboniwch sut mae’r Ddeddf Hawliau Defnyddwyr yn amddiffyn defnyddwyr sy’n prynu cynhyrchion digidol.



7  Disgrifiwch swyddogaeth y BSI ac esboniwch sut mae cynnyrch yn ennill y Nod Barcut.

(b) Sut mae gwerthusiad beirniadol o dechnolegau newydd a’r rhai sy’n dod i’r amlwg yn llywio penderfyniadau dylunio


Mae technolegau newydd yn dod i’r amlwg o hyd. Mae rhai’n achosi aflonyddwch gan arwain at newidiadau sylweddol i’n ffordd o fyw. Mae eraill yn creu ffasiwn dros dro sy’n diflannu’n fuan.


Mae’r rhyngrwyd wedi achosi newid enfawr i’r ffordd rydyn ni’n siopa, yn cyfathrebu ac yn ein diddanu ein hunain. Mewn rhai ffyrdd, mae’r rhyngrwyd wedi golygu nad oes angen i ni deithio cymaint, ond mewn ffyrdd eraill mae wedi cynyddu ein ‘milltiroedd ffordd’ am ein bod ni’n disgwyl i nwyddau sydd wedi’u harchebu ar lein gael eu danfon at ein drws.


Mae technolegau sy’n cael eu datblygu ar hyn o bryd fel deallusrwydd artiffisial, rhithrealiti, argraffu 3D, biometreg, ffonau clyfar a cheir trydan yn siŵr o ddod yn fwyfwy cyffredin yn ein bywydau. Yn yr adran hon, rydyn ni’n edrych ar ba mor bwysig yw hi fod dylunwyr y dyfodol yn gwneud penderfyniadau sy’n seiliedig ar ystyried yr amgylchedd.



Cynaliadwyedd a materion amgylcheddol


Mae ‘cynaliadwyedd’ yn cyfeirio at yr egwyddor o gynhyrchu nwyddau a gwasanaethau sy’n bodloni anghenion y boblogaeth bresennol heb effeithio ar anghenion poblogaethau’r dyfodol. Yn syml, mae’n golygu peidio â defnyddio adnoddau’r Ddaear yn gyflymach nag y gellir eu hadnewyddu, a pheidio â llygru’r Ddaear dim mwy. Fel hyn, bydd yn bosibl dal ati i gynhyrchu nwyddau a gwasanaethau am gyfnod mor hir ag y bydd galw amdanyn nhw.


Mae dylunio cynaliadwy yn arbennig o bwysig i gynhyrchion sy’n cael eu diweddaru’n gyflym. Mae dyfeisiau electronig a dyfeisiau cyfrifiadura fel ffonau symudol, tabledi, gliniaduron, seinyddion Bluetooth a setiau teledu yn cael eu prynu’n rheolaidd gan ddefnyddwyr sydd eisiau’r model diweddaraf â’r dechnoleg fwyaf newydd a’r nodweddion gorau. Yn y diwydiant ffasiwn, mae dyluniadau newydd yn gallu cael eu rhyddhau bob tymor, sy’n golygu dau neu dri diweddariad dylunio bob blwyddyn.


Mae gan ddylunwyr, gwneuthurwyr a defnyddwyr i gyd ran i’w chwarae i hybu strategaeth ddylunio gynaliadwy. Mae dylunio cynaliadwy yn cynnwys:





•  Defnyddiau: Dewis defnyddiau gweithgynhyrchu sydd ddim yn cael llawer o effaith ar yr amgylchedd, sef defnyddiau diwenwyn wedi’u hailgylchu sydd ddim angen cymaint o egni i’w prosesu.



•  Dulliau gweithgynhyrchu: Dylunio cynhyrchion sy’n cael eu gweithgynhyrchu gan ddefnyddio dulliau egni isel effeithlon.



•  Defnydd pecynnu: Defnyddio llai o ddefnydd pecynnu diangen ar gynhyrchion a gwneud yn siŵr bod y defnydd pecynnu i gyd yn ailgylchadwy.



•  Cludiant: Lleihau’r egni sydd ei angen i gludo’r defnyddiau crai a’r cynnyrch gorffenedig, er enghraifft drwy weithgynhyrchu’n lleol gan ddefnyddio defnyddiau lleol os bosibl.



•  Anghenion egni: Dylunio cynhyrchion sy’n effeithlon o ran egni.



•  Disgwyliad oes cynnyrch: Dylunio cynhyrchion i bara, gan osgoi darfodiad cynnar a dylunio cynhyrchion i gael eu gwasanaethu a’u hatgyweirio.



•  Ansawdd adeiladu: Mae cynhyrchion â gwell ansawdd adeiladu’n debygol o weithio’n fwy effeithiol ac am amser hirach ac yn llai tebygol o dorri i lawr. Maen nhw’n fwy dibynadwy.



•  Diwedd oes cynnyrch: Ystyried beth sy’n digwydd i’r cynnyrch pan does dim ei angen mwyach. Dylai fod yn hawdd ailgylchu’r cynnyrch.



•  Masnach deg: Dylunio cynhyrchion sy’n darparu incwm teg i weithwyr ar bob cam yn y gadwyn gyflenwi a chynhyrchu.





Mae llawer o bwysau rhyngwladol ar lywodraethau ym mhob gwlad i ddefnyddio llai o egni, i leihau llygredd ac i ddileu gwaredu sylweddau peryglus i’r amgylchedd, ac i ailgylchu mwy. Mae nifer o gyfarwyddebau amgylcheddol (mathau o ddeddfau) sy’n dod gan yr Undeb Ewropeaidd a chyrff fel Cyngor Egni’r Byd, sy’n gosod targedau i gyflawni’r nodau hyn. Mae yna gytundebau rhyngwladol hefyd ar newid hinsawdd, llygredd aer a gwarchod bywyd gwyllt.

GEIRIAU ALLWEDDOL


Cynaliadwyedd Cynhyrchu nwyddau a gwasanaethau i fodloni anghenion heddiw heb effeithio ar anghenion poblogaethau’r dyfodol.


Cyfarwyddeb amgylcheddol Math o ddeddf sy’n diogelu’r amgylchedd.

Gall gwneuthurwyr wneud cais am ddyfarnu Ecolabel yr UE i’w cynhyrchion. I fod yn gymwys, rhaid i gynhyrchion fodloni cyfres o feini prawf amgylcheddol llym sy’n ystyried cylchred oes gyfan cynnyrch (gweler yn nes ymlaen yn yr adran hon). Mae pob mathau o gynhyrchion wedi cael Ecolabel yr UE, gan gynnwys bwydydd, dillad, nwyddau trydanol, paent, sebon a dodrefn. Bwriad Ecolabel yr UE yw symleiddio dewis i ddefnyddwyr sy’n chwilio am gynhyrchion sydd ddim yn niweidio’r amgylchedd. Mae cynhyrchion sy’n ei arddangos yn dweud wrth y defnyddiwr eu bod nhw wedi cyflawni rhagoriaeth amgylcheddol, ac mae’r gwneuthurwyr yn gobeithio y bydd hyn yn hybu gwerthiant y cynnyrch.

Ffigur 1.10 Ecolabel yr UE

Ffigur 1.11 Label sgôr egni ar beiriant golchi





Cyfrifoldebau cymdeithasol, diwylliannol, economaidd ac amgylcheddol


Yn ogystal â chyfarwyddebau amgylcheddol, mae dylunwyr a gwneuthurwyr yn wynebu mwy a mwy o bwysau gan ddefnyddwyr wrth iddyn nhw ddod yn fwy ymwybodol am brynu cynhyrchion sy’n well i’r amgylchedd.


Mae label sgôr egni ar lawer o offer domestig newydd, sy’n helpu defnyddwyr i ddewis cynhyrchion sy’n effeithlon o ran egni. Mae’r label yn rhoi sgôr i’r cynnyrch ar raddfa o A+++ (mwyaf effeithlon) i G (lleiaf effeithlon).


Mae’r UE yn honni y bydd cyflwyno’r label sgôr egni, ynghyd ag addysgu defnyddwyr, yn lleihau’r egni sy’n cael ei ddefnyddio gan gymaint â’r holl egni mae’r Eidal yn ei ddefnyddio mewn blwyddyn. Byddai hyn yn arbed cannoedd o bunnoedd ar filiau egni defnyddwyr bob blwyddyn.


Mae strategaeth gynaliadwy yn sicrhau, pan fydd cynnyrch yn cyrraedd diwedd ei oes, bod y defnyddiau defnyddiol yn y cynnyrch yn cael eu hadennill a’u hailddefnyddio. Enw’r strategaeth ‘gwneud – defnyddio – ailgylchu’ hon yw’r economi cylchol, ac mae adnoddau’n parhau i gael eu defnyddio am gyfnod mor hir â phosibl fel ein bod ni’n cael cymaint â phosibl o werth ohonynt. Mae’n cymryd lle’r economi llinol traddodiadol ‘cymryd – gwneud – gwaredu’, sy’n anghynaliadwy. Mae’r economi cylchol yn gysylltiedig â chynhyrchu o’r crud i’r crud (yn hytrach nag o’r crud i’r bedd), sy’n golygu bod gwneuthurwr yn ystyried y cyfnodau yn oes cynnyrch, o’i enedigaeth, drwy ei ddefnyddio a’i farwolaeth, ac yna ei ailgylchu a’i aileni yn y pen draw fel cynnyrch newydd.

Ffigur 1.12 Economi cylchol yn erbyn economi llinol

GEIRIAU ALLWEDDOL


Economi cylchol Cael y gwerth mwyaf o adnoddau, drwy eu defnyddio am gyfnod mor hir â phosibl, ac yna eu hadennill a’u hatgynhyrchu fel cynhyrchion newydd yn hytrach na’u taflu i ffwrdd.


Cynhyrchu o’r crud i’r crud Ystyried cylchred oes gyflawn cynnyrch, gan gynnwys ei aileni i wneud cynnyrch newydd.

Dadansoddiad cylchred oes


Mae dadansoddiad cylchred oes yn cael ei gynnal i asesu effaith amgylcheddol cynnyrch yn ystod ei holl gylchred oes, o’r crud i’r crud. Mae’n edrych ar ddefnyddio defnyddiau, defnyddio egni, ac effaith cludo’r defnyddiau, y darnau a’r cynnyrch ei hun ar wahanol adegau yn ei oes. Mae Tabl 1.1 yn rhestru cyfres o gwestiynau sy’n gallu bod yn ddefnyddiol wrth gynnal dadansoddiad cylchred oes.

Ffigur 1.13 Dadansoddiad cylchred oes









	Cyfnod

	Cwestiynau i’w gofyn






	Cael defnyddiau crai

	




•  Beth yw effaith amgylcheddol echdynnu neu gynaeafu’r defnyddiau crai (e.e. drilio am olew crai)?



•  Faint o egni sy’n cael ei ddefnyddio wrth echdynnu?



•  Fyddai hi’n bosibl defnyddio defnyddiau wedi’u hailgylchu yn lle hyn?











	Prosesu defnyddiau

	




•  Faint o brosesu sydd ei angen i drawsnewid y defnydd crai yn ddefnydd defnyddiol (e.e. trawsnewid olew crai yn bolymer)?



•  Faint o egni sydd ei angen?



•  Ydy’r prosesu’n defnyddio ffynonellau egni adnewyddadwy?



•  Ydy’r prosesu’n defnyddio cemegion niweidiol, neu’n cynhyrchu llygredd neu gynhyrchion gwastraff?











	Gweithgynhyrchu

	




•  Beth yw’r dull(iau) gweithgynhyrchu? Oes dewis arall?



•  Faint o egni sydd ei angen (e.e. ar gyfer peiriannau, goleuo/gwresogi’r ffatri, ac ati)?



•  Ydy’r gwneuthurwr yn defnyddio ffynonellau egni adnewyddadwy?



•  Ydy’r gweithgynhyrchu’n defnyddio cemegion niweidiol, neu’n cynhyrchu llygredd neu gynhyrchion gwastraff (e.e. cannydd sy’n cael ei ddefnyddio wrth lifo tecstilau)?











	Defnyddio

	




•  Faint o egni mae’r cynnyrch yn ei ddefnyddio, os o gwbl?



•  Ydy’r cynnyrch yn defnyddio egni pan nad yw’n cael ei ddefnyddio, e.e. mewn modd segur?



•  O ble mae’r egni’n dod? Ydy’r ffynhonnell yn adnewyddadwy?



•  Ydy’r cynnyrch yn creu llygredd neu gynhyrchion gwastraff (e.e. pibell wacáu car)?



•  Ydy hi’n bosibl ei wneud yn fwy effeithlon o ran egni?











	Diwedd oes

	




•  Ydy hi’n hawdd datgymalu’r cynnyrch i’w gydrannau?



•  Oes modd ailgylchu’r darnau?



•  Ydy’r darnau’n cynnwys cemegion peryglus (e.e. batrïau ffonau symudol)?



•  Faint o egni sydd ei angen i brosesu’r cynnyrch er mwyn ei ailgylchu neu ei waredu?











	Cludo

	




•  Pa mor bell mae’r darnau, y cynnyrch a’r gwastraff yn cael eu cludo?



•  Pa danwyddau sy’n cael eu defnyddio ar gyfer y gwaith cludo?



•  Beth yw’r ôl troed carbon?



•  Fyddai hi’n bosibl defnyddio defnyddiau o ffynonellau lleol?



•  Fyddai hi’n bosibl gweithgynhyrchu’r cynnyrch yn agos at lle mae’n cael ei ddefnyddio?











	
Tabl 1.1 Y cyfnodau mewn dadansoddiad o gylchred oes cynnyrch

Gweithgaredd


Gwnewch ddadansoddiad cylchred oes ar degell trydan. Lluniwch grid yn cynnwys y chwe chyfnod yn Nhabl 1.1. Yn eich grid, atebwch rai o’r cwestiynau sy’n cael eu gofyn yn y tabl.

Dylunio a darfodiad bwriadus


Mae datblygiadau technoleg yn gallu arwain at greu cynhyrchion newydd yn gyson. Yn aml, bydd defnyddwyr eisiau bod yn berchen ar y dechnoleg ddiweddaraf, sy’n creu cymdeithas daflu i ffwrdd lle mae cynhyrchion newydd yn cael eu cynhyrchu, yna eu defnyddio am gyfnod byr cyn cael eu taflu i ffwrdd neu eu cyfnewid am gynnyrch newydd, yn aml cyn diwedd eu hoes ddefnyddiol.


Mae rhai cynhyrchion hefyd yn cael eu dylunio neu eu gweithgynhyrchu mewn ffordd sy’n rhoi cyfyngiad artiffisial ar eu hoes ddefnyddiol, gan wneud cylchred oes y cynnyrch yn fyrrach. Enw’r broses o wneud hyn yw darfodiad bwriadus. Mae’n golygu y bydd cynnyrch yn methu gweithio’n iawn, neu’n mynd yn llai ffasiynol, ar ôl cyfnod penodol. Mae gwneuthurwyr ffonau symudol, er enghraifft, yn aml yn dylunio ffonau newydd â chysylltiadau gwahanol, sy’n golygu na fydd ategolion hŷn fel gwefrwyr neu glustffonau yn gweithio gyda’r ddyfais newydd.

GAIR ALLWEDDOL


Darfodiad bwriadus Dylunio cynnyrch mewn modd sy’n golygu na fydd yn gweithio, neu y bydd yn mynd yn llai ffasiynol, ar ôl cyfnod penodol.

Mae darfodiad dyluniadau’n cynnig manteision i ddylunydd ac i wneuthurwr, oherwydd mae’n sicrhau galw dibynadwy o’r newydd am gynnyrch poblogaidd, hyd yn oed gan gwsmeriaid sydd eisoes yn berchen ar y cynnyrch, oherwydd bydd angen iddyn nhw gyfnewid eu hen fodel am fersiwn mwy newydd.

Ffigur 1.14 Mae gwneuthurwyr ffonau symudol yn aml yn newid cysylltiadau fel bod ategolion hŷn yn mynd yn ddarfodedig





Mae’r galw cyson hwn am y dyluniad ffasiynol diweddaraf neu’r dechnoleg ddiweddaraf yn rhoi straen ar ddylunwyr, fodd bynnag, oherwydd mae’n rhaid iddyn nhw gadw ar y blaen i’w cystadleuwyr yn gyson. Bydd angen gwneud buddsoddiad sylweddol i ymchwilio i dechnolegau newydd, ac mae angen ‘edrych yn y bêl risial’ i raddau i geisio rhagfynegi tueddiadau’r dyfodol a ffasiynau sydd ddim yn bodoli eto.


Rhaid i wneuthurwr sicrhau ei fod yn cynhyrchu’r model newydd yn ddigon cyflym, a bod digon o stoc yn cronni, i ateb y galw pan gaiff ei ryddhau. Ar y llaw arall, mae gorgynhyrchu’n gallu gadael gwneuthurwyr â stoc heb ei werthu ar ôl i’r galw cychwynnol dawelu neu os aiff y model newydd yn ddarfodedig yn rhy gynnar.


Mae galw defnyddwyr am y technolegau diweddaraf a darfodiad bwriadus yn gallu cael effaith sylweddol ar yr amgylchedd – nid yn unig mae gwaredu hen gynhyrchion yn achosi mwy o wastraff, ond mae gweithgynhyrchu cynhyrchion newydd yn defnyddio defnyddiau, adnoddau ac egni gwerthfawr.


Ôl troed carbon


Mae ôl troed carbon yn ffordd o fesur faint o nwyon tŷ gwydr sy’n cael eu rhyddhau o ganlyniad i weithgareddau unigolyn. Mae’r ffigur yn cael ei fynegi fel cilogramau neu dunelli metrig o garbon deuocsid (CO2). Mae carbon deuocsid yn nwy tŷ gwydr, sy’n golygu ei fod yn dal gwres yr haul ar arwyneb y Ddaear, ac felly’n achosi cynhesu byd-eang. Y mwyaf o CO2 mae unigolyn yn ei gynhyrchu, y mwyaf yw ei effaith ar yr amgylchedd.


Mae defnyddio egni o danwyddau ffosil yn ychwanegu at ein hôl troed carbon, felly mae gwresogi ein cartrefi â nwy, glo neu olew yn allyrru CO2 ac yn gwneud ein hôl troed carbon yn fwy. Hyd yn oed os nad yw defnyddio trydan yn rhyddhau CO2 yn uniongyrchol, mae’r orsaf drydan sy’n cynhyrchu’r trydan yn gwneud hynny! Mae’r gwastraff rydyn ni’n ei gynhyrchu hefyd yn cynhyrchu CO2 a nwy arall o’r enw methan pan fydd yn mynd i safle tirlenwi. Dyma rai gweithgareddau ag ôl troed carbon o 1kg o CO2:





•  Gyrru 4 milltir mewn car.



•  Teithio 7 milltir ar fws neu drên.



•  Hedfan 1.4 milltir mewn awyren.



•  Gadael eich cyfrifiadur ymlaen am ddiwrnod.



•  Gweithgynhyrchu dwy botel blastig.



•  Cynhyrchu 100g o gig eidion (mae gwartheg yn cynhyrchu symiau mawr o nwy methan yn eu coluddion).

GEIRIAU ALLWEDDOL


Ôl troed carbon Ffordd o fesur effaith gweithgareddau dynol ar yr amgylchedd.


Cynhesu byd-eang Cynnydd yn nhymheredd atmosffer y Ddaear wedi’i achosi gan lygredd a nwyon.


Tanwyddau ffosil Glo, nwy ac olew, wedi’u hechdynnu o’r ddaear. Mae’r rhain yn adnoddau cyfyngedig a does dim modd cael mwy ohonynt.

Ledled y byd, mae ôl troed carbon blynyddol cyfartalog pob unigolyn yn 4 tunnell fetrig. Yn y Deyrnas Unedig, mae ôl troed carbon blynyddol cyfartalog pob unigolyn yn 10 tunnell fetrig.


Mae rhai tanwyddau seiliedig ar garbon yn garbon niwtral. Mae hyn yn golygu nad ydyn nhw’n cyfrannu at faint o CO2 sydd yn yr atmosffer. Mae pren yn enghraifft o danwydd carbon niwtral. Wrth i’r pren dyfu, roedd y goeden yn amsugno CO2 o’r atmosffer ac yn cloi’r carbon yn y pren. Pan mae’r pren yn cael ei losgi, mae’r un swm o CO2 yn cael ei ryddhau, sy’n golygu dim newid cyffredinol yn lefel CO2 yr atmosffer. Mae pob biodanwydd (gweler Adran (c) y bennod hon) yn agos at fod yn garbon niwtral, ond mae’n bosibl bod tanwyddau ffosil yn cael eu defnyddio wrth eu cynhyrchu, e.e. i bweru’r peiriannau fferm. Dydy egni sy’n dod o ffynonellau adnewyddadwy (gweler Adran (c) y bennod hon) ddim yn creu carbon o gwbl.

Gweithgaredd


Defnyddiwch gyfrifiannell ôl troed carbon ar-lein i gyfrifo eich ôl troed carbon eich hun ar gyfer eich ffordd o fyw. Mae llawer o gyfrifianellau ar-lein ar gael, fel yr un yn http://footprint.wwf.org.uk sy’n cymharu eich ôl troed carbon chi â chyfartaledd blynyddol y Deyrnas Unedig.

PWYNTIAU ALLWEDDOL





•  Eich ôl troed carbon yw cyfanswm y CO2 rydych chi’n ei gynhyrchu. Y mwyaf rydych chi’n ei gynhyrchu, y mwyaf fydd eich effaith ar yr amgylchedd.



•  Mae gan ddylunwyr, gwneuthurwyr a defnyddwyr i gyd ran i’w chwarae i hybu strategaeth ddylunio gynaliadwy.



•  Rydyn ni’n cynnal dadansoddiad cylchred oes i asesu effaith amgylcheddol cynnyrch yn ystod ei holl gylchred oes.



•  Mae darfodiad dyluniadau yn gallu arwain at ‘gymdeithas taflu i ffwrdd’, gan greu effaith sylweddol ar yr amgylchedd.

Angen gwybod





1  Esboniwch beth yw ystyr ‘dylunio cynaliadwy’.



2  Disgrifiwch dair ffordd mae dylunydd yn gallu lleihau effaith amgylcheddol dyluniad.



3  Disgrifiwch, gydag enghraifft, beth yw ystyr ‘cyfarwyddeb amgylcheddol’.



4  Esboniwch beth yw ystyr ‘economi cylchol’.



5  Disgrifiwch gyfnodau dadansoddiad cylchred oes cynnyrch.



6  Esboniwch sut mae cynnyrch fel ffôn symudol yn gallu mynd yn ddarfodedig yn gyflym iawn.



7  Esboniwch beth yw ystyr ‘ôl troed carbon’, a disgrifiwch ddwy ffordd bosibl o’i leihau.

(c) Sut mae egni yn cael ei gynhyrchu a’i storio er mwyn dewis a defnyddio ffynonellau priodol i wneud cynhyrchion a phweru systemau


Fel myfyriwr Dylunio a Thechnoleg, mae angen i chi ystyried ffyrdd o ddefnyddio egni i wneud y canlynol:





•  gweithgynhyrchu cynhyrchion



•  pweru cynhyrchion a systemau.





Mae angen egni bob amser i achosi i rywbeth symud, i wresogi rhywbeth, i greu golau neu sain, neu hyd yn oed i wneud cyfrifiadau mewn sglodyn cyfrifiadurol. Mae angen egni hefyd i brosesu defnydd, h.y. echdynnu, mireinio, mowldio, plygu, torri neu ddrilio. Yn y bôn, mae angen egni i weithgynhyrchu a defnyddio cynhyrchion a systemau, ac rydyn ni wedi trafod sut i asesu hyn o dan ddadansoddi cylchred oes yn Adran (b) y bennod hon.


Mathau o ffynonellau egni adnewyddadwy ac anadnewyddadwy


Byddwch chi wedi dysgu yn eich gwersi Gwyddoniaeth nad yw hi’n bosibl creu na dinistrio egni, dim ond ei newid o un math o egni i fath arall. Felly, mae ‘cynhyrchu’ egni, fel trydan, yn golygu ein bod ni’n trawsnewid ffynhonnell egni arall yn drydan. O ganlyniad, mae angen ffynonellau egni yn gyson i gyflenwi gofynion diwydiant a defnyddwyr.


Gallwn ni ddosbarthu’r ffynonellau egni sydd ar gael i ni ar y Ddaear yn ffynonellau anadnewyddadwy ac adnewyddadwy.





•  Ffynonellau anadnewyddadwy (Tabl 1.2) yw tanwyddau sy’n cael eu hechdynnu o’r Ddaear. Ar ôl eu defnyddio, dydy hi ddim yn bosibl eu hadnewyddu; maen nhw’n ffynonellau cyfyngedig a byddan nhw’n dod i ben yn y pen draw.



•  Dydy ffynonellau egni adnewyddadwy (Tabl 1.3) ddim yn dod i ben.

GEIRIAU ALLWEDDOL


Anadnewyddadwy Ffynonellau egni sydd ddim yn cael eu hadnewyddu.


Adnewyddadwy Ffynonellau egni fydd ddim yn dod i ben.

Ffynhonnell


	Esboniad






	
Glo

(Tanwydd ffosil)



	Mae’n cael ei gloddio o’r ddaear. Mae llosgi glo yn rhyddhau egni gwres sy’n cael ei ddefnyddio mewn gorsafoedd trydan i gynhyrchu trydan, sydd yna’n cael ei ddosbarthu o gwmpas y wlad drwy grid cenedlaethol.






	
Olew

(Tanwydd ffosil)



	Rydyn ni’n echdynnu olew crai o’r Ddaear drwy ddrilio’n ddwfn i’r ddaear. Yna rydyn ni’n ei buro i gynhyrchu amrywiaeth o danwyddau hylif, fel petrol, diesel a thanwydd awyrennau. Gallwn ni ddefnyddio’r tanwyddau hydrocarbon hyn yn injans cerbydau modur neu injans jet awyrennau i gynhyrchu symudiad. Gallwn ni hefyd eu llosgi nhw mewn systemau gwres canolog ar gyfer adeiladau, neu i gynhyrchu trydan mewn gorsafoedd trydan.






	
Nwy

(Tanwydd ffosil)



	Prif gyfansoddyn nwy naturiol yw methan, sy’n hydrocarbon hylosg. Mae’n cael ei ddefnyddio fel tanwydd mewn rhai cerbydau. Rydyn ni’n echdynnu nwy drwy ddrilio, ac yna mae’n mynd drwy bibellau’r grid cenedlaethol i dai a ffatrïoedd lle mae’n cael ei ddefnyddio fel tanwydd i wresogi a choginio. Mae rhai gorsafoedd trydan yn defnyddio tyrbinau wedi’u pweru gan nwy (tebyg i injan jet) i gynhyrchu trydan.






	Niwclear

	Mae mwyn wraniwm yn cael ei gloddio o’r Ddaear. Mae’n mynd drwy broses o buro a chyfoethogi i gael ei drawsnewid yn danwydd niwclear, sydd yna’n cael ei ddefnyddio mewn adweithydd niwclear i gynhyrchu gwres. Mae’r gwres hwn yn cael ei drawsnewid yn drydan mewn gorsaf bŵer niwclear. Dydy tanwydd niwclear ddim yn cael ei losgi. Mae’r egni gwres yn cael ei ryddhau wrth i’r niwclysau wraniwm mawr, ansefydlog hollti’n ddau niwclews llai. Ymholltiad niwclear yw hyn.






	
Tabl 1.2 Ffynonellau egni anadnewyddadwy

Ffigur 1.15 Mae glo yn danwydd ffosil









	Ffynhonnell

	Esboniad






	Gwynt

	Mae tyrbin gwynt wedi’i ddylunio i echdynnu egni o’r gwynt. Mae’r llafnau sy’n cylchdroi wedi’u cysylltu â generadur sy’n cynhyrchu trydan. Mae both y tyrbin yn gallu troi fel bod y llafnau’n wynebu i mewn i’r gwynt bob amser.






	Solar

	Bydd paneli ffotofoltaidd (PV: photovoltaic) yn cynhyrchu trydan pan fydd golau haul yn eu taro nhw. Yn hemisffer y gogledd, maen nhw fel arfer yn wynebu’r de ac ar ongl fel eu bod nhw’n cael cymaint â phosibl o olau haul drwy gydol y dydd. Maen nhw’n cynhyrchu cerrynt union (CU) foltedd isel. Gallwn ni ddefnyddio hwn i wefru batrïau, neu ei drawsnewid yn gerrynt eiledol (CE) foltedd uchel a’i fwydo i’r prif grid trydan.

Gallwn ni ddefnyddio paneli gwresogi dŵr solar i wresogi dŵr yn uniongyrchol i’w ddefnyddio’n ddomestig ac mewn diwydiant.








	Geothermol

	Mae dŵr oer yn cael ei bwmpio o dan ddaear, lle mae gwres naturiol y Ddaear yn ei wresogi. Mae’r dŵr poeth (neu ager) sy’n dod yn ôl yn gallu gwresogi cartrefi, neu gael ei ddefnyddio mewn gorsafoedd trydan i gynhyrchu trydan.






	Trydan dŵr

	Mae argae yn cael ei adeiladu i ddal afon naturiol a ffurfio llyn. Mae’r dŵr yn cael ei ryddhau, o dan reolaeth, ac mae gwasgedd y dŵr sy’n dianc yn troi tyrbinau sy’n cynhyrchu trydan. Mae rhai generaduron trydan dŵr bach yn gallu gweithio heb argae, gan ddibynnu ar egni afon sy’n llifo’n gyflym yn lle hynny.






	Pren/biomas

	Mae planhigion a defnyddiau organig eraill yn gallu bod yn ffynhonnell egni.

Pan fydd coeden yn cael ei chynaeafu, bydd y pren sydd ddim o ddiddordeb i’r diwydiant pren yn cael ei sglodi (neu ei wneud yn belenni) a’i ddefnyddio fel tanwydd yn lle llosgi glo. Mae’r pren hwn yn gallu gwresogi tai neu gael ei ddefnyddio i gynhyrchu trydan.


Mewn cynlluniau biomas eraill, mae planhigion yn cael eu tyfu i gynhyrchu defnyddiau i’w prosesu i greu biodanwyddau. Mae cansenni siwgr yn cael eu heplesu i gynhyrchu bioethanol, a gallwn ni brosesu ffa soia i wneud biodiesel; mae’r rhain yn ddau danwydd hylif sy’n ddefnyddiol i gludiant. Mae unedau treulio’n prosesu gwastraff bwyd i wneud tanwydd biomas i’w losgi, ac mae hen olew coginio o fwytai yn gallu cael ei drawsnewid yn fiodiesel.








	Tonnau/llanw

	Mae mecanwaith yn cael ei ddefnyddio i drawsnewid egni o donnau ar y môr yn drydan. Dydy pŵer tonnau ddim yn cael ei ddefnyddio ar raddfa eang.

Mae pŵer llanw’n agwedd fwy addawol ar gyfer anghenion egni’r dyfodol. Mae hwn yn fath o gynllun trydan dŵr sy’n echdynnu egni o’r llanw sy’n codi a gostwng.








	
Tabl 1.3 Ffynonellau egni adnewyddadwy








Materion sy’n gysylltiedig â defnyddio tanwyddau ffosil


Gweddillion planhigion ac anifeiliaid oedd yn fyw filiynau o flynyddoedd yn ôl yw tanwyddau ffosil (glo, olew a nwy). Ar hyn o bryd, maen nhw’n darparu tuag 80 y cant o anghenion egni’r byd.

Ffigur 1.16 Paneli solar PV a thyrbinau gwynt





Mae tanwyddau ffosil yn storio egni cemegol ac yn ei ryddhau ar ffurf egni gwres wrth gael eu llosgi. Mae cost amgylcheddol sylweddol i ddefnyddio tanwyddau ffosil am eu bod nhw’n cynhyrchu cynhyrchion gwastraff sy’n cael eu hallyrru i’r atmosffer. Y prif gynnyrch gwastraff yw nwy carbon deuocsid, ond mae llygryddion eraill yn cael eu rhyddhau hefyd fel sylffwr deuocsid (sy’n cynyddu asidedd glaw) a mân ddefnyddiau gronynnol sy’n gallu achosi problemau anadlu i bobl. Mae carbon deuocsid yn nwy tŷ gwydr, sy’n golygu ei fod yn dal gwres yr haul ar arwyneb y Ddaear. Mae’r rhan fwyaf o wyddonwyr yn cytuno bod allyriadau carbon deuocsid o losgi tanwyddau ffosil yn cyfrannu’n weithredol at gynhesu byd-eang.

GAIR ALLWEDDOL


Nwy tŷ gwydr Llygredd atmosfferig sy’n dal gwres ar arwyneb y Ddaear.

Allwn ni ddim creu mwy o danwyddau ffosil. Mae amcangyfrifon am bryd y byddan nhw’n dod i ben yn amrywio, ond ar hyn o bryd rydyn ni’n defnyddio olew’n llawer cyflymach na glo na nwy.

Ffigur 1.17 Allyrru llygryddion o bibelli gwacáu ceir





Mae tanwyddau ffosil yn ddefnyddiol oherwydd mae ganddyn nhw ddwysedd egni uchel iawn, sy’n golygu bod pob cilogram o danwydd yn dal llawer o egni cemegol. Mae hyn yn eu gwneud nhw’n ddelfrydol ar gyfer eu defnyddio mewn cludiant (ceir, llongau, awyrennau, ac ati) am eu bod nhw’n cynnwys llawer o egni heb fod yn drwm iawn. Gallwn ni hefyd ail-lenwi’r tanc tanwydd yn gyflym – dim ond cwpl o funudau mae’n ei gymryd i lenwi car â phetrol. Mae’r ffynonellau tanwydd amgen, fel batrïau mewn ceir trydan, yn drwm, yn methu â mynd â’r car yn bell iawn ac yn cymryd oriau i’w hailwefru. Mae technoleg batrïau’n siŵr o wella, ond ar hyn o bryd mae tanwyddau ffosil yn fwy cyfleus.


Mae llawer iawn o bwysau rhyngwladol ar lywodraethau i leihau llygredd o danwyddau ffosil. Mae’r pwysau hwn yn cael ei drosglwyddo i wneuthurwyr cerbydau i wneud ceir glanach, ac yna i ddefnyddwyr ar ffurf treth tanwydd a threth cerbyd. Yn y pen draw, bydd yn rhy ddrud cynnal cerbydau sy’n cael eu pweru gan danwyddau ffosil, a bydd rhaid i yrwyr droi at gerbydau sy’n cael eu pweru gan ffynonellau egni glanach, adnewyddadwy.


Manteision ac anfanteision ffynonellau egni adnewyddadwy


Dydy ffynonellau egni adnewyddadwy ddim yn allyrru dim byd i’r atmosffer ac, felly, dydyn nhw ddim yn llygru. Yr eithriad yw tanwyddau biomas fel pren, sy’n rhyddhau carbon deuocsid wrth gael eu llosgi. Mae coed newydd yn cael eu plannu, fodd bynnag, ac mae’r rhain yn amsugno carbon deuocsid wrth dyfu, sy’n golygu y gallwn ni alw’r broses yn garbon niwtral. Mae’r tanwydd biomas sydd ar gael yn gallu bod yn beth tymhorol, ac mae angen cludo’r tanwydd i lle mae ei angen.


Mae’r cyfarpar sydd ei angen i echdynnu egni adnewyddadwy’n gallu bod yn ddrud, felly mae’r gwariant cychwynnol yn aml yn uchel. Ar ôl ei osod, fodd bynnag, mae’n cynhyrchu egni am ddim.


Dydy egni gwynt ac egni solar ddim ar gael bob amser, felly allwn ni ddim dibynnu arnyn nhw fel ein hunig ffynhonnell egni. Mae’r allbwn egni hefyd yn eithaf bach, felly yn aml bydd llawer o dyrbinau gwynt wedi’u clystyru â’i gilydd ar fferm wynt. Mae rhai pobl yn dweud bod ffermydd gwynt yn hyll ac yn difetha’r amgylchedd naturiol, yn enwedig gan eu bod nhw’n aml yn cael eu gosod mewn mannau amlwg ar ben bryniau. Mae rhai pobl yn dweud yr un peth am gaeau yn y wlad sy’n llawn paneli solar du.

Ffigur 1.18 Mae’r lamp ardd bŵer solar hon yn ailwefru yn ystod y dydd





Mae yna ystyriaethau amgylcheddol ar gyfer pŵer trydan dŵr hefyd, gan ei fod yn aml yn golygu adeiladu argaeau mawr mewn ardaloedd gwledig sy’n boddi cefn gwlad ac yn gallu tarfu ar gynefin bywyd gwyllt.


Mae unedau egni geothermol yn ddrud iawn eu gosod, a dim ond mewn ardaloedd lle mae’r creigiau tanddaearol yn boeth iawn yn agos at yr arwyneb y maen nhw’n broffidiol.


Defnyddio ffynonellau egni adnewyddadwy mewn systemau cynhyrchu gweithgynhyrchu modern


Mae mwy a mwy o wneuthurwyr yn buddsoddi mewn cynlluniau egni adnewyddadwy i bweru eu systemau gweithgynhyrchu. Mae paneli solar a thyrbinau gwynt yn gallu cynhyrchu egni y gall y gwneuthurwr ei ddefnyddio i bweru ei ffatri. Mae llawer o ffatrïoedd hefyd wedi gosod cyfarpar i adennill egni ‘gwastraff’, fel yr egni gwres sy’n cael ei wastraffu o fowldio polymerau thermoffurfiol, a defnyddio’r egni sy’n cael ei adennill i wresogi eu swyddfeydd. Mae hyn yn lleihau eu biliau egni a hefyd yn dangos agwedd gyfrifol a moesegol at yr amgylchedd, sy’n gallu gwella delwedd y cwmni.


Ffynonellau egni adnewyddadwy ar gyfer cynhyrchion


Trydan yw ffynhonnell egni’r rhan fwyaf o gynhyrchion.


Mae rhai cynhyrchion yn rhoi cyfleoedd i ddefnyddio ffynonellau egni bach, adnewyddadwy. Gall paneli solar PV bach gynhyrchu cerrynt bach yn ystod oriau golau dydd, sy’n gallu ailwefru batri. Mae generaduron gwynt bach hefyd yn gallu ailwefru batri cyn belled â bod yna ddigon o wynt. Mae allbwn pŵer y ddau ddull yn eithaf bach, felly dim ond cynhyrchion cymharol isel o ran pŵer sy’n addas. Weithiau, ffynhonnell egni adnewyddadwy yw’r unig ddewis i gynhyrchion os nad oes pŵer prif gyflenwad ar gael. Mae rhai arwyddion electronig ar ochr ffyrdd gwledig yn cael eu pweru gan banel solar PV bach ar ben yr arwyddbost.


Mae mecanwaith weindio cloc hefyd yn gallu darparu pŵer dros dro i gynhyrchion electronig a mecanyddol. Mae’r defnyddiwr yn weindio sbring, sy’n storio egni potensial. Yna mae’r sbring yn cael ei ryddhau’n araf i gynhyrchu trydan pan mae’r cynnyrch yn cael ei ddefnyddio. Dydy rhai cynhyrchion weindio ddim yn defnyddio sbring; yn lle hynny, mae’r defnyddiwr yn cynhyrchu trydan wrth weindio ac mae cynhwysydd yn storio hwn ac yn ei ryddhau wrth i’r cynnyrch gael ei ddefnyddio. Mae radios, tortshys a gwefrwyr ffôn weindio i gyd yn gweithredu ar egni am ddim, heb fod angen batrïau.

OEBPS/OEBPS/images/19-1.jpg





OEBPS/OEBPS/images/cover.jpg
CBAC TGAU

_Dylunio a
'hechnoleg






OEBPS/OEBPS/images/13-1.gif
www.ecolabel.eu





OEBPS/OEBPS/images/14-1.jpg





OEBPS/OEBPS/images/rules.jpg





OEBPS/OEBPS/images/14-2.gif
ECONOMI
CYLCHOL

ALGYLCHY

V4





OEBPS/OEBPS/images/15-1.gif
Echdynnu
defnyddiau
aai

Prosesu
defnyddiau

° a
3 g
o CYLCHRED o
Defnyddio'r Cynhyrchu
ynnyrch darnau

%,
o
(4] o

Cydosod





OEBPS/OEBPS/images/6-2.gif





OEBPS/OEBPS/images/7-1.gif
A
ISO
v 4





OEBPS/OEBPS/images/16-1.jpg





OEBPS/OEBPS/images/6-1.jpg





OEBPS/OEBPS/images/4-2.gif
wenpemo

WEyENY

JueIyEMD

Amcer

Ameer

Amser





OEBPS/OEBPS/images/10-1.jpg





OEBPS/OEBPS/images/3-2.jpg





OEBPS/OEBPS/images/4-1.gif
CYRWYNAD g WP JARDDREDRWYDD O DIRYWIAL:

CAACER





OEBPS/OEBPS/images/10-2.jpg





OEBPS/OEBPS/images/3-1.jpg





OEBPS/OEBPS/images/12-1.jpg





OEBPS/OEBPS/images/tp.gif
CBAC TGAU

Pylunio a

Thechnoleg

an e
Andy Knight





OEBPS/OEBPS/images/ii-1.gif
Arennir yn Rhannol gan
Lywodraeth Cymru

Part Funded by
Welsh Government






OEBPS/OEBPS/images/ii-2.gif
MIX

Paper from
responsible sources

}‘:‘WSR)C@ FSC™ C104740






OEBPS/OEBPS/images/20-1.jpg





OEBPS/OEBPS/images/20-2.jpg





OEBPS/OEBPS/images/21-1.jpg





